John James cyf. Bethan Clement

FFRWYTH YR YSBRYD YDY CARIAD

Darlleniad o’r Ysgrythur:1 Corinthiaid 13

Cyflwyniad

Mae’r darn mor gyfarwydd, ond dydy e braidd byth yn cael ei ystyried yng nghyd-destun doniau ysbrydol.  Mae doniau ysbrydol yn gyffrous ac yn bethau gwych iawn, ond os nad ydyn nhw’n cael eu defnyddio gyda chariad dydyn nhw dda i ddim, yn wir maen nhw’n ddinistriol,.  Yr hyn sy’n dangos twf yn y bywyd Cristnogol gliriaf ydy cariad.  Does dim llawer o benodau yn y Beibl wedi eu camddehongli a’u camgymhwyso yn fwy na’r bennod yma.  Wedi ei gwahanu oddi wrth y cyd-destun mae’r bennod wedi dod yn ‘emyn cariad’ neu’n bregeth sentimental ar frawdgarwch Cristnogol.  Methodd llawer o bobl â gweld bod Paul yn delio â phroblem benodol y Corinthiaid pan ysgrifennodd e’r geiriau hyn, sef y camddefnydd o’r doniau.  

Blodau sy’n blodeuo ar wely o gariad ydy doniau’r Ysbryd.  Dydy’r Testament Newydd ddim yn gwybod unrhyw beth am y charismata (sef y doniau) heb yr agape (y gair Groeg sy’n cael ei ddefnyddio yma am gariad).  Yn y darn hwn, mae Paul yn datgelu tri o nodweddion cariad Cristnogol sy’n dangos pam y mae yn anhepgor yng nghorff Crist.

1. Mae cariad yn cyfoethogi, 1 Corinthiaid13:1 – 3.

Mae Paul yn enwi chwe dawn ysbrydol yma ac yn dangos nad ydyn nhw werth unrhyw beth heb gariad.  Y rheswm mae Duw yn rhoi doniau i’w blant ydy er mwyn iddyn nhw helpu ei gilydd i gyflawni pwrpas bywyd ar y ddaear, sef cariad.  Sefwch yn ôl o’r hyn rydyn ni’n gwybod am ddoniau ysbrydol a gofynnwch:  Beth ydy pwynt tafodau?  Beth ydy pwynt dysgu?  Beth ydy pwynt byw bywyd hunan-aberthol?  Beth mae ein holl weithgareddau Cristnogol i fod i gyflawni?  Dydy e werth dim ar ei ben ei hun.  Ei unig werth ydy ei fod yn creu cariad rhwng pobl â’i gilydd a chariad rhwng pobl a Duw.  Dydy cariad ddim yn un o’r doniau nac i gymryd eu lle nhw chwaith.  Cariad ydy’r rheswm a’r ffordd y mae’r doniau gan Dduw i gael eu defnyddio.  Cariad sy’n cyfoethogi’r ddawn ac yn rhoi gwerth iddi.

2. Mae cariad yn llesol, 1 Corinthiaid 13:4 – 7
Mae angen i ni ofyn cwestiwn arall.  Pam mae doniau ysbrydol yn cael eu rhoi?  Edrychwch ar 14:4 – 5, 12, 17 a 26.  Yr ateb?  I fod yn llesol.  I adeiladu ein gilydd.  Mae hyn yn golygu bod rhaid i ni beidio â meddwl amdanon ni ein hunain, ond am eraill a beth ydy gofynion cariad.  Felly, ysgrifennodd Paul y llythyr hwn achos doedd y credinwyr ddim yn helpu ei gilydd yn adeiladol – roedden nhw’n tynnu’i gilydd i lawr.  Mae’r adnodau hyn yn dangos i ni sut i wneud y tasgau mae Duw wedi eu rhoi i ni, a sut i beidio eu gwneud.  Nid emyn cariad ydy’r darn yn gymaint â galwad i weithredu.  Mesur da o gariad Cristnogol ydy’r ateb i bob un o’n problemau yn yr eglwys.  Ddylai pobl sy’n llawn o’r Ysbryd ddim bod yn bigog!  Does dim lle i gadw cyfrif o gam yn yr eglwys - mae i fod yn lle da i anghofio!
3. Mae cariad yn dal ati, 1 Corinthiaid 13:8 – 13.

Efallai, yn y nefoedd ryw ddydd, y byddwn yn gallu cofio pethau ar y ddaear.  Bryd hynny bydd y pregethau gorau, y proffwydoliaethau doethaf, y llyfrau a werthodd orau yn dod â gwên i’n hwynebau – bydd fel edrych ar y lluniau dynnon ni yn yr ysgol fach.  Mae angen doniau’r Ysbryd arnon ni ar gyfer ein taith gyda Duw, ond dim ond y dull o deithio ydyn nhw, dim pen draw’r daith.  Mae’r adnodau hyn yn dangos i ni beth mae Duw yn ein galw ni i fod nawr, a beth fyddwn ni yn y diwedd pan fyddwn yn cael ein galw i gwrdd â Iesu wyneb yn wyneb.

Mae cariad a’r Ysbryd yn perthyn yn agos iawn.  Rydw i wedi dadlau ers blynyddoedd mai cariad ydy’r dystiolaeth gyntaf o lawnder Ysbrydol.  

Sut felly ydyn ni i dderbyn y fath ffrwyth?  Gweler Rhufeiniad 5:5 - rhodd gan yr Ysbryd Glân ydy cariad.  Mae’r charismata yn briod â’r agape – does dim gwahanu i fod.  Rydyn ni’n gweld pam roedd rhaid i Paul gynnwys y gân o gariad ble gwnaeth e yn yr epistol at y Corinthiaid.  Mae’n amhosibl gwahanu cariad oddi wrth yr Ysbryd.

Cwestiynau ar gyfer trafodaeth.

1. Yn eich geiriau eich hun, rhannwch pam rydych chi’n credu bod y bennod hon mor bwysig.

2. Beth ydy’ch dealltwriaeth chi o’r ymadrodd ‘mae cariad yn cyfoethogi’?  Rhannwch brofiadau o sut ydych chi wedi cael eich cyfoethogi gan gariad rhywun arall.

3. Beth ydy’ch dealltwriaeth chi o ‘mae cariad yn llesol’?  Rhannwch eich profiadau o sut y cawsoch chi eich cynnal gan gariad rhywun.

4. Sut ydych chi’n gwybod bod cariad yn dal ati?  Rhannwch eich storïau o gariad diamod sy byth yn gorffen.

5. Sut mae eich cariad chi at eraill yn cymharu â’r safon uchel yma?  Sut ydyn ni’n gallu tyfu mewn cariad?

